
ɾʀ׳ɸʊʃɸʈʀ 

 

ɸʥʥʦʪʘʮʠʷ: Мақолада барқарор иқтисодий ўсишни “яшил 

иқтисодиёт” асосида таъминлашнинг назарий ва амалий жиҳатлари кўриб 

чиқилган. 

ɸʥʥʦʪʘʮʠʷ: В статье рассматриваются теоретические и 

практические аспекты обеспечения устойчивого экономического роста на 

основе “зеленой экономики”. 

Abstract: In article theoretical and practical aspects of providing 

sustainable economic growth on the basis of "green economy" are studied. 

 

Барқарор иқтисодий ўсишни таъминлаш, “соф технологиялар”га 

нисбатан инновацион ёндашишни кучайтириш, “яшил иқтисодиёт”ни 

шакллантириш муаммолари халқаро иқтисодий, экологик, инвестицион 

форумларда мунтазам равишда муҳокама этиб келинмоқда. “Яшил 

иқтисодиёт”ни ривожлантиришга бағишланган илк илмий тадқиқотлар ХХ 

асрнинг 70-йилларидан бошланган. Жумладан, 1972 йилда Стокгольмда 

ижтимоий-иқтисодий ривожланиш ва экология муаммоларига бағишланган 

халқаро конференцияда атроф-муҳитни сақлаб қолиш ва ривожлантиришга 

қаратилган 26 та тамойил ишлаб чиқилди1.  

Илмий тадқиқотларда “яшил иқтисодиёт” тушунчаси илк маротаба 

1989 йилда2 қўлланилганлигига қарамасдан унинг моҳияти ҳозирга қадар 

турлича талқин этилади. Айрим манбаларда “яшил иқтисодиёт” мамлакат 

табиатини яхшилашга кўмаклашувчи иқтисодиётнинг янги тармоқлари 

сифатида тадқиқ қилинса, баъзи тадқиқотларда “яшил иқтисодиёт” табиатга 

ёрдам берувчи ва фойда келтирувчи янги технологиялар, экотизимлар 

сифатида ўрганилади, учинчи гуруҳ тадқиқотларда эса “яшил иқтисодиёт” – 

бу экологик тоза маҳсулотлар яратишга йўналтирилган ривожланишнинг 

янги босқичига ўтиш ҳисобланиб, унинг асосини соф ёки “яшил” 

технологиялар ташкил этади дейилади. 

                                                           
1 Декларация Конференции ООН по проблемам окружающей человека среды от 16.06.1972 // Консультант 

плюс 4012.00.32 2002-2013. 
2 Blueprint for a green economy: David Pearce, Anil Markandya and Edward B. Barbier. Earthscan, London, Great 

Britain, 1989. 192 pp. 

“Яшил иқтисодиёт” тушунчасининг кенг тарқалган, нисбатан тўлиқ 

таърифи БМТнинг Атроф-муҳитни муҳофаза қилиш дастури (UNEP) 

томонидан ишлаб чиқилган бўлиб, “яшил иқтисодиёт” – бу “одамлар 

фаровонлиги ва ижтимоий тенглигининг яхшиланиши, экологик рисклар ва 

экологик тақчилликни сезиларли даражада камайтириш”га олиб келувчи 

иқтисодиётдир3. Мазкур тушунчасининг моҳиятини ёритиб беришда 

умумқабул қилинган ёндашувнинг мавжуд эмаслиги “яшил иқтисодиёт” 

концепцияси ҳали шаклланиш босқичида эканлигидан далолат беради. Ушбу 

концепция иқтисодиёт тармоқлари, “яшил иқтисодиёт” назарияси, 

тамойиллари ёки “яшил иқтисодиёт” сиёсатига нисбатан ҳам қўлланилиши 

мумкин.  

“Яшил иқтисодиёт” концепциясининг мақсади барқарор иқтисодий 

ўсишни таъминлаш ва инвестициялар фаоллигини ошириш билан бир вақтда 

атроф муҳит муҳофазаси ва ижтимоий интеграция сифатини яхшилаш 

ҳисобланади4. Мазкур мақсадга эришиш учун давлат ва хусусий 

инвестицияларни барқарор ривожланишнинг экологик ва ижтимоий 

омилларига кенг миқёсда йўналтириш зарур бўлади. 

Фикримизча, “яшил иқтисодиёт” барқарор ривожланиш ўрнини боса 

олмайди, балки барқарор ривожланишга эришишга хизмат қилувчи муҳим 

мезон ҳисобланади. Барқарор ривожланишнинг мазмуни ҳозирги авлод ўз 

иқтисодий фаолиятини шундай ташкил этиши зарурки, кейинги авлодлар 

улардан кам бўлмаган иқтисодий имкониятлар ва турмуш фаровонлигига эга 

бўлишлари лозимлигида намоён бўлади. Барқарор ривожланиш иқтисодий, 

ижтимоий ва экологик компонентларни яхлит, ўзаро боғлиқликда 

ривожлантиришни тақозо этади.  

“Яшил иқтисодиёт” концепцияси тарафдорлари амал қилаётган 

иқтисодий тизим аҳоли турмуш даражасининг яхшиланишида муайян 

ижобий натижаларга олиб келганлигига қарамасдан мукаммал эмас, деб 

ҳисоблашади. Экологиянинг бузилиши (иқлим ўзгариши, чўллашиш, био 

хилма-хилликнинг йўқотилиши), табиий капитал чекланганлиги, тугаб 

бораётганлиги, камбағаллик миқёсининг ортиб бориши, чучук сув, озиқ-

овқат, энергиянинг етишмаслиги, одамлар ва мамлакатлар ўртасидаги 

тенгсизлик каби муаммолар амалдаги иқтисодий тизимнинг мукаммал 

эмаслиги сабабларидир. Юқоридаги сабабларга кўра амалдаги иқтисодий 

модел “жигар ранг иқтисодиёт”, деб аталади. 

Жаҳонда “яшил иқтисодиёт”ни ривожлантириш ташаббуси UNEP 

томонидан 2008 йилда илгари сурилган бўлиб, қуйидаги тамойилларга 

асосланади: 

– экология билан боғлиқ муаммоларни миллий ва халқаро даражада 

баҳолаш ва биринчи кун тартибига айлантириш; 

                                                           
3 Навстречу «зелёной» экономике: пути к устойчивому развитию и искоренению бедности / Штайнер А., 

Айрис Р., Бэсса С. И др: ЮНЕП/Грид Арендаль, 2011. С. 17. 
4 Ўша манба. С.20. 

– “яшил” ишчи ўринларни яратиш ҳисобидан аҳоли бандлигини 

таъминлаш ва тегишли чора-тадбирларни ишлаб чиқиш; 

– барқарор ривожланишга эришиш учун бозор механизмларидан 

фойдаланиш. 

UNEP тадқиқотларига кўра жаҳон табиий ресурсларидан оқилона ва 

самарали фойдаланиш келгуси авлод учун 2050 йилга қадар ҳар йили 2 трлн. 

доллар иқтисодий фойда олиш имконини яратади. Бу даврда дунё аҳолиси 

сони 28%га, аҳоли жон бошига ресурслардан фойдаланиш даражаси эса 

71%га ортиши башорат қилинмоқда. Табиий ресурслардан оқилона 

фойдаланиш бўйича қатъий чоралар ишлаб чиқилмас экан, металлар, 

биёқилғи, минераллар ва бошқа ресурсларнинг йиллик истеъмоли 85 млрд. 

тоннадан 186 тоннагача кўпайиши мумкин. Иқлим ўзгаришининг олдини 

олиш учун сарфланаётган инвестициялар аҳоли жон бошига тўғри келувчи 

ялпи ички маҳсулот улушининг 3,7%га қисқаришига олиб келгани ҳолда 

ресурслардан самарали фойдаланиш амалиётини жорий этиш ушбу 

йўқотишни қоплаб кетиши мумкин. Мисол учун, Буюк Британияда 2005-2010 

йилларда махсус дастурлар доирасида 7 млн. тонна чиқинди қайта ишланган 

ва улардан иккиламчи марта фойдаланилган. Бу эса 6 млн. тонна иссиқхона 

газларини атмосферага чиқариш, 10 млн. тонна бирламчи материаллар ва 10 

млн. литр сувни тежаш имконини берди. Ушбу соҳада 8 700 нафар ишчи 

ўринлари яратилган.5 

“Яшил иқтисодиёт”га ўтиш жараёни ҳар бир мамлакат учун алоҳида 

аҳамият касб этиб, табиий капитал, инсон капитали ва мамлакатнинг 

иқтисодий ривожланиш даражасига каби хусусиятларга бевосита боғлиқ 

ҳолда рўй беради. Шунинг учун аввало, ўтиш жараёни учун қулай (ҳуқуқий 

инфратузилма, рағбатлантирувчи омиллар ва ҳ.к.) муҳит яратиш зарур. Агар 

миллий даражада қўлланилаётган рағбатлантиришувчи омиллар, жумладан, 

инвестициялар ва давлат харидлари “яшил иқтисодиёт”ни ривожлантиришга 

йўналтирилса, иқтисодий тизимни “яшиллаштириш” жараёни янада 

фаоллашади.  

“Яшил иқтисодиёт”ни яратиш ва ривожлантиришнинг жаҳон 

тажрибаси кўрсатишича, ушбу жараён узоқ муддатли давр, катта миқдорда 

инвестициялар талаб этиши, асосий эътибор қайта тикланадиган энергия 

манбаларидан самарали фойдаланиш, энергияни тежайдиган 

технологияларни ривожлантиришга қаратилганлиги билан ажралиб туради.  

McKinsey Глобал институти мутахассислари фикрича, “яшил 

иқтисодиёт”ни ривожлантиришга қаратилган дастурлар самараси туфайли 

жаҳон иқтисодиётининг энергия сиғимкорлиги 2050 йилга қадар 50%га 

қисқариши, яқин 20 йилда табиий ресурсларни истеъмол қилиш ҳажмининг 

камайиши ҳисобига 0,9-1,6 трлн. доллар маблағ тежалиши мумкин. McKinsey 

тадқиқотларига кўра 2000-2015 йилларда хом-ашё бозорида йирик цикл ўз 

ниҳоясига етган. Хитойда 2000 йилларнинг бошларида рўй берган жадал 
                                                           
5 http://web.unep.org/newscentre/smarter-use-resources-can-add-2-trillion-annually-global-economy 

саноатлашиш ва урбанизация жараёнлари табиий ресурсларга бўлган 

талабнинг кескин ўсишига олиб келди. 2015 йилда жаҳон мис истеъмолининг 

40%и, темир ва тош кўмир истеъмолининг эса 50%и Хитой иқтисодиёти 

ҳиссасига тўғри келди. Хитойнинг табиий ресурсларга сарфлаган 

харажатларининг жаҳон ялпи ички маҳсулотидаги улуши 6%дан ошиб 

кетди6. 

1-расм 

ɾʘ״ʦʥʜʘ ʵʥʝʨʛʠʷ ʤʘʥʙʘʣʘʨʠʛʘ ʙ˄ʣʛʘʥ ʪʘʣʘʙʥʠʥʛ ˄ʟʛʘʨʠʰ ʠʩʪʠץʙʦʣʣʘʨʠ, 

ʤʣʥ. ʪʝʨʘʞʦʫʣ7 

ʘ) ʤ˄ʲʪʘʜʠʣ ʩʮʝʥʘʨʠʡ ʙ) ʞʘʜʘʣ ʩʮʝʥʘʨʠʡ 

  
*биоёқилғи, геотермал энергия, шамол ва қуёш энергиялари. 

 

Жаҳон хом-ашё бозорида рўй берган йирик цикл 2015 йилда ушбу 

ресурслар нархларининг кескин тушиб кетиши натижасида ўз ниҳоясига 

етганлигига қарамасдан энергия тежайдиган технологиялар тараққиёти жадал 

суръатларда давом этмоқда. Ушбу ҳолат дунё мамлакатларининг “яшил 

иқтисодиёт”ни ривожлантириш борасида қабул қилган мажбуриятларига 

тўла мос келади. McKinsey мутахассислари технологияларнинг 

ривожланишида мўътадил ва жадал ривожланиш сценарийларини ишлаб 

                                                           
6 McKinsey Global Institute. Beyond the supercycle: How technology is reshaping resources. FEBRUARY 2017. 

19-34. 
7 McKinsey Global Institute. Beyond the supercycle: How technology is reshaping resources. FEBRUARY 2017 

маълумотлари асосида тузилган. 

чиқишган. Мўътадил сценарияга мувофиқ 2035 йилга қадар энергиядан 

самарали фойдаланиш 43%га, жадал ривожланиш сценарияси бўйича эса 

70%га ортиши башорат қилинмоқда. Энергиядан самарали фойдаланиш 

ҳисобига жаҳон иқтисодиёти миқёсида 100 млн. теражоулга тенг энергия ёки 

0,2-1,2 трлн. доллар тежалиши мумкин. Яқин истиқболда XIX асрдан бошлаб 

энергия ишлаб чиқаришнинг етакчи манбаи ҳисобланган қазиб 

чиқариладиган ёқилғи-энергетика манбалари нисбатан қайта тикланадиган 

энергия манбаларидан фойдаланиш ҳисобига ўзгариб боради. 2030 йилга 

қадар жаҳонда электрэнерия ишлаб чиқаришнинг 36%и шамол ва қуёш 

электр станциялари ёрдамида амалга оширилади (1-расм).  

“Яшил иқтисодиёт”ни жадал ривожлантириш омилларидан бири ушбу 

соҳага инвестициялар сарфлаш кўламини кескин ошириш ҳисобланади. 

Таҳлиллар кўрсатишича, жаҳонда қайта тикланадиган энергия манбаларини8 

ўзлаштиришга сарфланаётган инвестициялар миқдори 2005-2015 йилларда 73 

млрд. доллардан 286 млрд. долларга қадар ортган бўлиб, ушбу соҳага 

инвестиция сарфлашда ривожланаётган мамлакатлар ҳиссаси ортиб 

бормоқда. 2005-2015 йилларда ушбу соҳага сарфланаётган жами 

инвестициялар таркибида ривожланаётган мамлакатлар улуши 27%дан 

55%га қадар ортган. Ривожланаётган мамлакатлар улушининг ортиши асосан 

Хитой ҳиссасига тўғри келади. Таҳлил этилаётган даврда жами сарфланган 

инвестициялар таркибида Хитой улуши 10%дан 36%га қадар ортган ва 2015 

йилда 103 млрд. долларни ташкил этди (2-расм). 

 

 
2-ʨʘʩʤ. פʘʡʪʘ ʪʠʢʣʘʥʘʜʠʛʘʥ ʵʥʝʨʛʠʷ ʤʘʥʙʘʣʘʨʠʥʠ ˄ʟʣʘʰʪʠʨʠʰʛʘ 

ʩʘʨʬʣʘʥʘʸʪʛʘʥ ʠʥʚʝʩʪʠʮʠʷʣʘʨ ʪʘʨʢʠʙʠ (˄ʥʛ ʫʩʪʫʥ ʬʦʠʟʜʘ, ʯʘʧ ʫʩʪʫʥ 

ʤʣʨʜ. ʜʦʣʣ.)9 

 

                                                           
8 Қуввати 50 МВт дан юқори бўлган гидро лойиҳалар билан биргаликда. 
9 Renewables 2016 Global Status Report. www.fs-unep-centre.org маълумотлари асосида тузилган. 

Қайта тикланадиган энергия манбаларини ўзлаштиришга 

йўналтирилган жами инвестициялар таркибида қуёш энергиясини 

ўзлаштириш етакчи мавқега эга. Жумладан, 2015 йилда қуёш энергиясини 

ўзлаштириш учун 161 млрд. доллар (2014 йилга нисбатан 12%га ўсган) 

сарфланган ва ушбу кўрсаткич жами инвестицияларнинг 56%ини ташкил 

этади. Шамол энергиясини ўзлаштириш учун эса 109,6 млрд. долл. (жами 

инвестицияларнинг 38,3%и) сарфланган (3-расм).  

Қайта тикланадиган энергия манбаларини ўзлаштириш аҳоли 

бандлигини оширишда муҳим аҳамият касб этиб бормоқда. UNEP 

маълумотларига кўра, ушбу соҳада бандлик даражаси 2015 йилда 2014 йилга 

нисбатан 5%га ортиб, бевосита ва билвосита яратилган ишчи ўринлари сони 

8,1 миллионтага етган. Қуёш ва шамол энергиясини ишлаб чиқариш соҳасида 

жами яратилган ишчи ўринларининг 82%и тўғри келади (4-расм).  

 

  
3-ʨʘʩʤ. ʄʫץʦʙʠʣ ʵʥʝʨʛʠʷ ʠʰʣʘʙ 

ʯʠץʨʠʰ ʫʯʫʥ ʩʘʨʬʣʘʥʛʘʥ 

ʠʥʚʝʩʪʠʮʠʷʣʘʨ ʪʘʨʢʠʙʠ, ʤʣʨʜ. ʜʦʣʣ.10 

4-ʨʘʩʤ. ʄʫץʦʙʠʣ ʵʥʝʨʛʠʷ ʠʰʣʘʙ ʯʠץʨʠʰ 

ʩʦ״ʘʩʠʜʘ ʷʨʘʪʠʣʛʘʥ ʠʰʯʠ ˄ʨʠʥʣʘʨʠ, ʤʠʥʛ 

ʢʠʰʠ11  

 

Муқобил энергия ишлаб чиқариш соҳаси айрим мамлакатларда аҳоли 

бандлигини оширишда стратегик аҳамият касб этиб, мазкур соҳага 

йўналтирилган инвестициялар оқими ва бандлик даражаси ортиб бормоқда. 

Масалан, инвестициялар оқими ва бандлик даражаси Ҳиндистонда қуёш 

энергияси, Бразилияда эса шамол энергияси ишлаб чиқариш соҳасида юқори 

бўлмоқда. 2015 йилда Хитойда қуёш энергияси ишлаб чиқариш соҳасида 1,7 

млн. ва муқобил энергия мосламаларини ўрнатиш ҳисобидан эса 3,5 млн. 

ишчи ўрни яратилди. 

                                                           
10 Renewables 2016 Global Status Report. www.fs-unep-centre.org маълумотлари асосида тузилган. 
11 Renewables 2016 Global Status Report. www.fs-unep-centre.org маълумотлари асосида тузилган. 

Ўзбекистонда “яшил иқтисодиёт”га ўтиш зарурияти миллий 

иқтисодиётда истеъмол қилинаётган энергиянинг аксарият қисми 

тикланмайдиган табиий ресурслардан фойдаланиб ишлаб чиқарилаётганлиги, 

ушбу ресурслар захирасининг чекланганлиги, саноатнинг жадал суръатларда 

ривожланиши оқибатида атроф-муҳитнинг ифлосланиши, сув танқислиги, 

Орол денгизининг қуриб бориши билан боғлиқ экологик муаммоларнинг 

кескинлашиб бораётганлиги билан изоҳланади. Ўзбекистон иқтисодиётини 

барқарор ривожлантириш, таркибий ўзгаришларнинг узоқ муддатли 

стратегиясини ишлаб чиқиш ички ва глобал жараёнлар ҳамда муаммоларни 

ҳисобга олишни тақозо этади. Шу нуқтаи назардан “...иқтисодиётда энергия 

ва ресурслар сарфини камайтириш, ишлаб чиқаришга энергия тежайдиган 

технологияларни кенг жорий этиш, қайта тикланадиган энергия 

манбаларидан фойдаланишни кенгайтириш” 2017−2021 йилларда 

Ўзбекистонни ривожлантириш ҳаракатлар стратегиясининг устувор 

йўналишларидан бири ҳисоланади12. Хусусан, 2017-2021 йилларда ушбу соҳа 

лойиҳаларига 1,9 млрд. Доллар миқдорида инвестиция сарфланиши 

режалаштирилган. Умумий қуввати 500 МВт бўлган қуёш фотоэлектр 

станцияларини қурш учун 1,1 млрд. долл., мавжуд 8 нафар ГЭСлар ва 13 та 

янги кичик ГЭСлар қуриш учун 700 млн. Доллар миқдорида инвестиция 

сарфланади13. 

Ўзбекистонда истеъмол қилинаётган электрэнергиясининг катта қисми 

(87%) иссиқлик электростанцияларида ишлаб чиқарилади. Бунда энергия 

истеъмоли таркибининг ўзагини нефть ва газ ресурслари ташкил этади. 

Табиий газ ва нефтдан фойдаланишнинг ҳозирги даражаси сақланиб қолган 

ҳолда уларнинг захиралари табиий газ ва нефтга бўлган эҳтиёжни 20-30 йил 

давомида қондиришга етиши мумкин. Агар миллий иқтисодиётда истеъмол 

этилаётган электрэнергия миқдори 2030 йилга қадар икки бараварга (50 млрд. 

кВт/с) ўсишини эътиборга оладиган бўлсак, табиий нефть ва газ 

захираларининг тугаш муддати янада қисқариши табиий.  

Ҳисоб-китоблар кўрсатишича, Ўзбекистонда муқобил энергия 

манбаларининг катта имкониятлари мавжуд. Қуёш энергияси, кичик дарёлар, 

сув омборлари ва каналлар, органик ва ноорганик чиқиндилардан ишлаб 

чиқариладиган биогаз энергияси бу борада истиқболли ҳисобланади. 

Ўзбекистонда қуёш энергиясидан фойдаланиш имкониятлари жуда юқори. 

Мамлакатимизда йил давомида қуёшли кунлар сони 320 кундан ортиқни 

ташкил этади ва қуёш энергияси миқдори 51 млрд. тонна нефть 

эквивалентидан ошиб кетади. Электр энергиясини ишлаб чиқаришда қуёш 

электростанцияларидан анъанавий манбалар билан биргаликда 

уйғунлаштирилган ҳолда фойдаланиш ҳар йили 1,8 млрд. куб метр табиий 

газни тежаб қолиш имконини беради. 

                                                           
12 Ўзбекистон Республикаси Президентининг “Ўзбекистон Республикасини янада ривожлантириш бўйича 

ҳаракатлар стратегияси тўғрисида”ги 2017 йил 7 февраль, ПФ-4947-сон фармони http://www.lex.uz 
13 Махмудов Р. Нормативная энергетика. //Экономическое обозрение, №5, 2017. С. 28. 

Европалик мутахассисларнинг ҳисоб-китобларига кўра, Ўзбекистонда 

бир йилда йиллик истеъмол ҳажмидан 40 баравар кўп электрэнергия ишлаб 

чиқариш имконияти мавжуд ва замонавий технологияларни амалиётга кенг 

миқёсда жорий этиш орқали 2030 йилга қадар мамлакат ялпи ички 

маҳсулотининг энергия сиғимкорлигини икки бараварга камайтириш 

мумкин. Жумладан, 2020 йилда Наманган вилоятининг Поп туманида 

қуввати 130 кВт. бўлган қуёш фотоэлектрик станцияси ишга туширилиши 

режалаштирилган14. 

Миллий иқтисодиётнинг энергия сиғимкорлигини пасайтириш, қайта 

тикланмайдиган углеводород ресурсларидан оқилона ва самарали 

фойдаланиш мақсадида қатор ҳуқуқий ҳужжатлар қабул қилинган. 1997 

йилда қабул қилинган Ўзбекистон Республикасининг “Энергиядан оқилона 

фойдаланиш тўғрисида”ги қонуни, Республика Президентининг 2015 йил 5 

майдаги «2015 — 2019 йилларда иқтисодиёт тармоқлари ва ижтимоий соҳада 

энергия сарфи ҳажмини қисқартириш, энергияни тежайдиган 

технологияларни жорий этиш чора-тадбирлари дастури тўғрисида» ПҚ-2343-

сон қарори, Ўзбекистон Республикаси Вазирлар Маҳкамасининг 2015 йил 25 

ноябрдаги “Республиканинг чорвачилик ва паррандачилик хўжаликларида 

биогаз қурилмалари қуришни рағбатлантириш чора-тадбирлари тўғрисида”ги 

№343-сон Қарорлари шулар жумласидандир. Муқобил энергия манбаларини 

жорий этишни рағбатлантириш учун қайта тикланувчи энергия 

манбаларининг қонунчилик базасини шакллантириш зарур. Яқин истиқболда 

энергиянинг муқобил тури сифатида “Муқобил энергия манбалари 

тўғрисида”ги, “Қуёш энергияси тўғрисида”ги, “Электр таъминоти 

тўғрисида”ги қонунларни қабул қилиш лозим. 

Миллий иқтисодиётни ривожлантириш ва либераллаштиришнинг 

устувор йўналишларидан бири иқтисодиётда энергия ва ресурслар сарфини 

камайтириш, ишлаб чиқаришга энергия тежайдиган технологияларни кенг 

жорий этиш, қайта тикланадиган энергия манбаларидан фойдаланишни 

кенгайтириш, иқтисодиёт тармоқларида меҳнат унумдорлигини ошириш 

ҳисобланади15. 

Энергия манбаларидан оқилона фойдаланишга қаратилган тизимли, 

самарали чора-тадбирлар натижасида ялпи ички маҳсулотнинг энергия 

сиғимкорлиги камайиб бормоқда. Жумладан, 2000-2014 йилларда ялпи ички 

маҳсулотнинг энергия сиғимкорлиги харид қобилияти паритети бўйича 0,931 

доллардан 0,333 долларга қадар қисқарган. Шунга қарамасдан ялпи ички 

маҳсулотнинг энергия сиғимкорлиги саноат жиҳатдан тараққий этган 

мамлакатларга нисбатан юқори ҳисобланади. Мисол учун ушбу кўрсаткич 

                                                           
14 www.energycharter.org 
15 Ўзбекистон Республикаси Президентининг “Ўзбекистон Республикасини янада ривожлантириш бўйича 

ҳаракатлар стратегияси тўғрисида”ги ПФ-4947-сон Фармони. 7.02.2017 й. 

2014 йилда Европа Иттифоқи мамлакатларида - 0,109 долл., Японияда - 0,107 

долл., АҚШда - 0,150 долл.га тенг бўлган16. 

Мамлакатимизда Умумжаҳон банки гуруҳи кредитлари ҳисобидан 

саноатда энергия самарадорлигини оширишга қаратилган қиймати 125 млн. 

долларга тенг инвестицион лойиҳалар амалга оширилмоқда. Ушбу соҳага 

йўналтирилаётган инвестициялар энергетика тизимларини янгилаш, ишлаб 

чиқариш қувватларини модернизациялаш, қайта тикланадиган энергия 

манбаларини ўзлаштиришга сарфланмоқда. Ҳисоб-китобларга кўра, 

Ўзбекистоннинг анъанавий электрэнергетика секторида энергия 

самарадорлигини оширишга қаратилган чора-тадбирлар тизими 2030 йилга 

қадар 6,85 млн. тонна нефть эквивалентига тенг миқдорда табиий 

ресурсларни тежаш имконини беради.17. 

Миллий иқтисодиётни модернизациялаш асосида “яшил иқтисодиёт”ни 

ривожлантириш муаммоларини комплекс таҳлил этиш қатор хулосалар 

қилиш имконини беради: 

– “яшил иқтисодиёт” концепциясини мавафаққиятли амалга 

оширишдаги асосий муаммо “яшил иқтисодиёт” тушунчасини энергия ва 

ресурсларни тежайдиган самарали технологиялар, муқобил энергетикага 

қўшимча инвестициялар киритиш ёки “яшил” ўсиш сифатида 

соддалаштириш ҳисобланади. “Яшил иқтисодиёт”га ўтиш зарурлигини 

илмий асослаш ўта мураккаблиги, экологик муаммоларни прогнозлашнинг 

юқори даражада ноаниқлиги ушбу концепцияни тушунарли, содда тарзда 

тушунтиришда қийинчиликлар туғдиради. Масалан, иссиқхона газларини 

атмосферага чиқариш муддати ва даражасини пасайтириш бўйича ягона 

келишув мавжуд эмас. Иссиқхона газларини атмосферага чиқариш ҳажми эса 

ортиб бормоқда;  

– “яшил иқтисодиёт” барқарор ривожланиш ўрнини боса олмайди, 

“яшил иқтисодиёт” барқарор ривожланишга эришишга хизмат қилувчи мезон 

ҳисобланади; 

– барқарор ривожланиш иқтисодий, ижтимоий ва экологик 

компонентларни яхлит, ўзаро боғлиқликда ривожлантиришни тақозо этади;  

– “яшил иқтисодиёт”га ўтиш жараёни ҳар бир мамлакат учун алоҳида 

аҳамият касб этиб, табиий капитал, инсон капитали ва мамлакатнинг 

иқтисодий ривожланиш даражасига каби хусусиятларга бевосита боғлиқ 

ҳолда рўй беради; 

– миллий иқтисодиётнинг энергия сиғимкорлигини ишлаб чиқариш 

технологияларини модернизациялаш, энергия ресурсларидан оқилона 

фойдаланишга қаратилган самарали чора-тадбирларни ишлаб чиқиш 

ёрдамида пасайтириб бориш лозим; 

                                                           
16 http://data.trendeconomy.ru/industries/Energy_Intensity/Uzbekistan 
17 https://www.gazeta.uz/ru/2015/06/05/energy/ 

– қайта тикланадиган энергия манбаларидан фойдаланишни давлат 

томонидан қўллаб-қувватлаш ва рағбатлантиришнинг ҳуқуқий базасини 

шакллантириш ва такомиллаштириш зарур.  

Фикримизча, қуйидагилар “яшил иқтисодиётга” ўтишнинг самарали 

иқтисодий дастакларига айланиши зарур: 

– атроф-муҳитга зарар етказувчи фаолиятга қарши “экологик” солиққа 

тортиш тизимини шакллантириш, табиий ресурслар қийматини баҳолаш 

тизимини такомиллаштириш ва самарасиз субсидиялардан воз кечиш; 

– экологик тоза маҳсулотларни ишлаб чиқаришни рағбатлантирувчи 

давлат хариди сиёсатини олиб бориш; 

– “яшил иқтисодиёт” инфратузилмаси ва табиий капитални тиклаш 

учун давлат инвестициялари миқдорини ошириш; 

– экологик тоза технологиялар яратиш билан боғлиқ тадқиқотлар ва 

ишланмаларни давлат томонидан мақсадли қўллаб-қувватлаш тизимини 

жорий этиш. 

